
КОНЬ У ПАХАВАЛЬНЫХ АБРАДАХ І НАРОДНЫХ УЯЎЛЕННЯХ 

БЕЛАРУСАЎ І НЕМЦАЎ ПРА СМЕРЦЬ 

 

Конь – міфалагізаваная свойская жывёла, вобраз якой шырока 

прадстаўлены ў фальклоры многіх народаў. Стаўленне да яго ў розных 

культурах неаднолькавае, нават ў бліжэйшых суседзяў, беларусаў і 

ўкраінцаў, уяўленні пра каня пэўным чынам адрозніваюцца. Так, напрыклад, 

у беларускай народнай традыцыі конь шанаваўся многа больш, у той час як 

украінцы ставіліся да яго перш за ўсё як да дэманалагічнай істоты [3, 90]. 

М. Глушко ў даследаванні, прысвечаным культурнаму статусу каня ва 

ўкраінскай традыцыі, заўважае: «Згодна з дахрысціянскімі ўяўленнямі 

ўкраінцаў, конь з’яўляецца прамым супрацьпастаўленнем пазітыўнаму 

пачатку – валу, які сімвалізуе дабрабыт, надзейнасць, шчасце. Аналіз вобраза 

каня ў абрадах і фальклоры ўкраінцаў паказвае, што ён звязаны перадусім з 

памінальнай і пахавальнай абраднасцю» [3, 92–93]. Пра тое, што палешукі 

ставіліся да каня не надта «ласкава», сведчыць і Ч. Пяткевіч: «Паляшук не 

мае столькі павер’яў, звязаных з канём, як іншыя беларусы, відаць, дзякуючы 

больш позняму распаўсюджанню гэтай жывёлы на Палессі. Ніводная са 

свойскіх жывёл не чуе столькі, як конь, лаянкі, нагавораў і праклёнаў» [8, 

331]. 

Уяўленні пра каня як хтанічную істоту ёсць у многіх народаў. 

Напрыклад, у ранняй нямецкай міфалогіі ён узгадваецца як праваднік у 

«царства памёршых». Быццам, душы памёрлых суправаджае на той свет 

пачварны конь – дэман, які нясе ў пекла альбо проста пажырае іх. Гэта істота 

яшчэ не мае антрапаморфных рыс, бог смерці – чорны дэманападобны конь, 

з’яўленне якога заўсёды суправаджаецца навальніцай і бурай
 
[12, 1612]. 

Пазней на аснове гэтага міфа сфарміравалася вераванне, што толькі конь 

ведае дарогу ў царства памёршых, таму паміраючаму ці цяжка хвораму 

давалі ў рукі конскі хвост, каб лягчэй было знайсці туды шлях [12, 1671]. У 

многіх мясцовасцях Германіі верылі, што смерць можа з’яўляцца людзям у 

выглядзе белай кабылы [12, 1637]. У беларускай міфалогіі конь – непасрэдны 

спадарожнік бога Сонца Ярылы, які адначасова выконвае функцыі бажаства 

замагільнага свету (гл. выяву яго з чалавечым чэрапам у руцэ [1, 578]).  

Сімвалічна-знакавы аспект скарыстання каня ў пахавальных абрадах 

абумовіў мноства прыкмет і правілаў. Напрыклад, на Віцебшчыне лічылася, 

што каню вельмі цяжка везці на могілкі нябожчыка, асабліва гаспадара, таму 

жывёле выказвалі вялікую павагу, лепей кармілі і нават кланяліся да зямлі. У 

Себежскім павеце было прынята запрагаць для нябожчыка таго каня, якога ён 

любіў пры жыцці [5, 113]. Але часцей жывёла, якая брала ўдзел у 

пахавальным абрадзе, лічылася нячыстай, і ў далейшым магла прынесці ў 

хату няшчасце. У вёсцы Гняздзілава Вілейскага павета «для нябожчыка 

запрагаецца конь самы худы і ніколі не запрагаецца жарэбная самка; пад 



мужчыну запрагаецца стары конь, пад жанчыну – старая бясплодная кабыла. 

Запрагаюцца старыя коні таму, што такіх коней нельга выкарыстоўваць для 

вяселля, інакш маладыя не будуць доўга жыць. Жарэбная кабыла не 

запрагаецца, каб заўчасна не скінула плода» [5, 115]. Пасля пахавання ехаць 

на кабыле, што вязла нябожчыка, дазвалялася хіба толькі знямоглым старым, 

або тым, хто не знаходзіўся ў сваяцтве з памёршым. Пасля пахавання 

жывёла, якая ўдзельнічала ў ім, пэўны час стаяла і кармілася асобна. Такія ж 

звычаі існуюць і ў нямецкіх пахавальных абрадах. У многіх месцах Германіі 

лічылася, што конь, гаспадар якога памёр, назаўсёды застаецца сумным і 

будзе дрэнна і неахвотна працаваць. У Нарвегіі існаваў такі звычай: перад 

тым, як зняць труну з воза, раілі выпрагчы каня і тры разы абвесці яго вакол 

нябожчыка. Калі жалобная працэсія перасякала мяжу вёскі, трэба было тры 

разы стрымаць і тры разы падагнаць каня, каб ніхто ў вёсцы не памёр. Часта 

ў нямецкіх павер’ях, звязаных з пахаваннем, гэтаксама як і ў беларускіх, 

сустракаецца згадка пра тое, што ў каня на пэўны час перасяляецца душа 

памёршага, таму гэту жывёлу нельга адразу выкарыстоўваць у гаспадарчых 

работах [12, 1620]. 

Цесная сувязь каня са звышнатуральнымі сіламі тлумачыць яго 

здольнасць прадказваць лёс і прадбачыць будучыя падзеі. Напрыклад, «калі 

конь бадзёры – нябожчык задаволены ўсім, што дзеля яго робяць, калі той 

самы конь рахманы і ўздыхае, стаіць з апушчанай галавою – нябожчык 

нечым пакрыўджаны, шкадуе пакідаць дом і цэлы свет» [2, 278]. Прыкмета, 

якая тычыцца паводзін каня перад падарожжам на могілкі, існуе і ў Германіі: 

«Калі конь, які вязе нябожчыка, аглядаецца, спыняецца ці, наадварот, бяжыць 

шпарка і бадзёра, – нехта з пахавальнай працэсіі памрэ» [12, 1621]. 

Як беларусы, так і старажытныя германцы верылі ў здольнасць каня 

бачыць свет зданяў, схаваны ад вачэй чалавека. «Калі конь нечакана 

палохаецца, спыняецца і храпе – ён убачыў здань» [12, 1620]. Гэта давала 

жывёле магчымасць прадчуваць смерць людзей: «Калі конь не хоча 

праходзіць каля пэўнай хаты і палохаецца, значыць, там нехта хутка памрэ; 

іржанне каня перад дарогай азначае няшчасце; калі конь храпе на змярканні, 

гэта азначае хуткую смерць; хутка памрэ той, каго ўдарыў капытом белы 

конь». У Аўстрыі верылі, што часам дастаткова толькі аднаго з’яўлення каня 

перад вокнамі, каб гэта абяцала няшчасце: «Калі з вакна хворага на заходзе 

сонца відаць белага каня, хворы хутка памрэ», тое ж самае адбудзецца, калі 

конь, які вязе хворага, ідзе, апусціўшы галаву [12, 1620]. 

У чарадзейных казках конь часта мае аднолькавыя функцыі з птушкай, 

якая семантычна звязана з «небам», ён адносіць героя ў трыдзесятае царства, 

а вельмі часта мае і атрыбуты птушкі (у казачнага Сіўкі па баках крылы). 

Конь у якасці чароўнага памочніка – звычайны матыў рускай і беларускай 

казкі, але і ў гэтай якасці ён не губляе сувязі са светам памёршых: казачны 

конь ужо не адносіць душу чалавека на той свет, але атрыманне чароўнага 

памочніка так ці інакш звязана з магілай і смерцю. На думку У. Пропа, казка 

мае больш архаічныя рысы, чым грэчаская рэлігія, бо ў казцы каня герою 

дарыць памёршы продак, а ў міфах гэтая функцыя належыць багам. Дарэнне 



каня з-за магілы – з’ява больш позняя, першапачаткова памёшы сам 

з’яўляўся ў вобліку каня і толькі пазней стаў уладальнікам жывёлы. У 

некаторых выпадках герой знаходзіць каня ў склепе, які па ўсіх прыкметах 

нагадвае магілу, бо знаходзіцца пад каменем, насыпам, вялікім дрэвам. 

Акрамя таго, казка нагадвае, што гэта конь бацькі, дзеда ці прадзеда, што 

дапаўняе карціну сувязі каня з іншым светам [7, 175]. Менавіта такім 

чынам – ад памерлага бацькі – атрымлівае каня герой і ў беларускіх казках. 

Ён тры дні запар прыходзіць на бацькаву магілу, і нябожчык дорыць яму 

трох чароўных коней. Трэба толькі «крыкнуць-свіснуць» – і з’явіцца чароўны 

«конік-бурац, вешчы кавурац» [10, 402–423]. 

Існуе шмат паданняў аб тым, што коні часта з’яўляюцца на магілах, у 

якіх схаваны скарбы. Напрыклад, каля вёскі Вялікая Весь бачаць час ад часу 

блакітнага каня, які гарцуе, пры набліжэнні да яго – уцякае і правальваецца 

пад зямлю. Вераць, што гэта закляты скарб, які нікому не даецца ў рукі. У 

Гарадоцкім павеце каля вёскі Галубец ёсць магіла вялікага воіна, дзе нібыта 

схаваны вялікія скарбы. На магіле з’яўляецца вершнік на белым кані. 

Недалёка ёсць магіла, якая называецца Буда. Гавораць, што там пахаваны 

«военачальнік», і на магіле з’яўляецца кібітка, запрэжаная трыма белымі 

канямі [4, 413, 415]. 

У міфалогіі беларусаў і немцаў захаваліся звесткі пра нябожчыкаў, што 

з’яўляюцца жывым людзям у вобразе коней. Як правіла, выгляд каня 

прымаюць «закладныя» нябожчыкі – тыя, чыя смерць была заўчаснай, 

ненатуральнай, альбо людзі, якія мелі на сабе нейкі грэх і г. д. У Германіі 

верылі, што ў выглядзе каня можа з’яўляцца чорт ці той, хто ў такім абліччы 

служыць д’яблу, прычым коні-пярэваратні звычайна маюць дэманалагічныя 

рысы ці фізічныя заганы (трохногі, безгаловы, кульгавы, незвычайнай масці, 

напрыклад руды з белымі нагамі), па якіх іх можна адрозніць ад звычайных 

жывёл
  
[12, 1615, 1636; 11, 56]. 

Беларуская традыцыя найперш суадносіць каня з нячыстай сілай, што 

вынікае з легенды пра яго паходжанне, згодна з якой чорт, каб нашкодзіць, 

сеў на барану, і чалавек не мог яе пацягнуць, тады бог ператварыў чорта ў 

каня, каб ён цягаў барану, з таго часу і з’явіліся коні [4, 53]. На сувязь каня з 

сіламі цемры ўказвае і апавяданне, змешчанае ў «Аповесці мінулых гадоў», 

якое расказвае пра нашэсце наўяў (душ памёршых) на Полацк. Палачане былі 

напалоханы вялікай колькасцю наўяў, якія з моцным тупатам і грукатам 

скакалі па вуліцах горада на конях. Убачыць іх было немагчыма, заставаліся 

толькі сляды іх коней на зямлі 
 
[1, 338]. У беларускіх павер’ях хадзячым 

нябожчыкам нярэдка прыпісваюцца асобныя конскія прыкметы, напрыклад 

капыты. У адной з палескіх былічак распавядаецца пра ўдаву, якая вельмі 

плакала па свайму мужу, у выніку чаго ён з’явіўся да жонкі, але тая ўбачыла 

пад сталом конскія капыты і здагадалася, што яе наведаў д’ябал [*1]. На 

падставе аналізу шэрага палескіх былічак Г. Плотнікава заўважае, што 

капыты, альбо «конскія ногі» чорта можна ўбачыць толькі выпадкова ці на 

вельмі блізкай адлегласці [6, 595]. 



Такім чынам, варта адзначыць, што ў нямецкай міфалогіі, у адрозненне 

ад беларускай, каню надаецца больш дэманалагічных рыс; у вераваннях ён 

непасрэдна суправаджае душу памёршага на той свет, атаясамліваецца з 

дэманам смерці. Але нягледзячы на пэўныя адрозненні і ў старажытных 

беларусаў, і ў германцаў конь быў цесна звязаны з пахавальнай абраднасцю і 

культам продкаў. 

 

ЗАЎВАГІ 
 

*1. Запісана аўтарам у вёсцы Альманы Столінскага раёна Брэсцкай 

вобласці. 

